
Raghuvansha by Kalidas Chapter 9

ರಘುವಂಶಂ ಸರ್ಗಃ 9 ಕಾಲಿದಾಸಕೃತಂ

ಪಿತುರನಂತರಮುತ್ತರಕೋಸಲಾನ್ಸಮಧಿಗಮ್ಯ ಸಮಾಧಿಜಿತೇಂದ್ರಿಯಃ .
ದಶರಥಃ ಪ್ರಶಶಾಸ ಮಹಾರಥೋ ಯಮವತಾಮವತಾಂ ಚ ಧುರಿ ಸ್ಥಿತಃ .. 9 -1..

ಅಧಿಗತಂ ವಿಧಿವದ್ಯದಪಾಲಯತ್ಪ್ರಕೃತಿಮಂಡಲಮಾತ್ಮಕುಲೋಚಿತಂ .

ಅಭವದಸ್ಯ ತತೋ ಗುಣವತ್ತರಂ ಸನಗರಂ ನಗರಂಧ್ರಕರೌಜಸಃ .. 9 -2..

ಉಭಯಮೇವ ವದಂತಿ ಮನೀಷಿಣಃ ಸಮಯವರ್ಷಿತಯಾ ಕೃತಕರ್ಮಣಾಂ.
ಬಲನಿಷೂದನಮರ್ಥಪತಿಂ ಚ ತಂ ಶ್ರಮನುದಂ ಮನುದಂಡಧರಾನ್ವಯಂ .. 9 -3..

ಜನಪದೇ ನ ಗದಃ ಪದಮಾದಧಾವಭಿಭವಃ ಕುತ ಏವ ಸಪತ್ನಜಃ .
ಕ್ಷಿತಿರಭೂತ್ಫಲವತ್ಯಜನಂದನೇ ಶಮರತೇಽಮರತೇಜಸಿ ಪಾರ್ಥಿವೇ .. 9 -4..

ದಶದಿಗಂತಜಿತಾ ರಘುಣಾಯಥಾ ಶ್ರಿಯಮಪುಷ್ಯದಜೇನ ತತಃ ಪರಂ .

ತಮಧಿಗಮ್ಯ ತಥೈವ ಪುನರ್ಬಭೌ ನ ನ ಮಹೀನಮಹೀನಪರಾಕ್ರಮಂ .. 9 -5..

ಸಮತಯಾ ವಸುವೃಷ್ಟಿವಿಸರ್ಜನೈನಿಯಮನಾದಸತಾಂ ಚ ನರಾಧಿಪಃ .
ಅನುಯಯೌಯಮಪುಣ್ಯಜನೇಶ್ವರೌ ಸವರುಣಾವರುಣಾಗ್ರಸರಂ ರುಚಾ .. 9 -6..

ನ ಮೃಗಯಾಭಿರತಿರ್ನ ದುರೋದರಂ ನ ಚ ಶಶಿಪ್ರತಿಮಾಭರಣಂ ಮಧು .
ತಮುದಯಾಯ ನ ವಾ ನವಯೌವನಾ ಪ್ರಿಯತಮಾಯತಮಾನಮಪಾಹರತ್ ..

9 -7..

ನ ಕೃಪಣಾ ಪ್ರಭವತ್ಯಪಿ ವಾಸವೇ ನ ವಿತಥಾ ಪರಿಹಾಸಕಥಾಸ್ವಪಿ .

ನ ಚ ಸಪತ್ನಜನೇಷ್ವಪಿ ತೇನ ವಾಗಪರುಷಾ ಪರುಷಾಕ್ಷರಮೀರಿತಾ .. 9 -8..

ಉಅದಯಮಸ್ತಮಯಂ ಚ ರಘೂದ್ವಹಾದುಭಯಮಾನಶಿರೇ ವಸುಧಾಧಿಪಾಃ .
ಸ ಹಿ ನಿದೇಶಮಲಂಘಯತಾಮಭೂತ್ಸುಹೃದಯೋಹೃದಯಃ ಪ್ರತಿಗರ್ಜತಾಂ .. 9 -

9..

ಅಜಯದೇಕರಥೇನ ಸ ಮೇದಿನೀಮುದಧಿನೇಮಿಮಧಿಜ್ಯಶರಾಸನಃ .
ಜಯಮಘೋಷಯದಸ್ಯ ತು ಕೇವಲಂ ಗಜವತೀ ಜವತೀವ್ರಹಯಾ ಚಮೂಃ .. 9
-10..

ಅವನಿಮೇಕರಥೇನ ವರೂಥಿನಾ ಜಿತವತಃ ಕಿಲ ತಸ್ಯ ಧನುರ್ಭೃತಃ .
ವಿಜಯದುಂದುಭಿತಾಂಯಯುರರ್ಣವಾಘನರವಾ ನರವಾಹನಸಂಪದಃ .. 9 -11..
ಶಮಿತಪಕ್ಷಬಲಃ ಶತಕೋಟಿನಾ ಶಿಖರಿಣಾಂ ಕುಲಿಶೇನ ಪುರಂದರಃ .

ಸ ಶರವೃಷ್ಟಿಮುಚಾ ಧನುಷಾ ದ್ವಿಷಾಂ ಸ್ವನವತಾ ನವತಾಮರಸಾನನಃ .. 9 -12..

ಚರಣಯೋರ್ನಖರಾಗಸಮೃದ್ಧಿಭಿರ್ಮುಕುಟರತ್ನಮರೀಚಿಭಿರಸ್ಪೃಶನ್ .

ನೃಪತಯಃ ಶತಶೋ ಮರುತೋ ಯಥಾ ಶತಮಖಂ ತಮಖಂಡಿತಪೌರುಷಂ .. 9

-13..

ನಿವವೃತೇ ಸ ಮಹಾರ್ಣವರೋಧಸಃ ಸಚಿವಕಾರಿತಬಾಲಸುತಾಂಜಲೀನ್ .

ಸಮನುಕಂಪ್ಯ ಸಪತ್ನಪರಿಗ್ರಹಾನನಲಕಾನಲಕಾನವಮಾಂ ಪುರೀಂ .. 9 -14..

ಉಪಗತೋಽಪಿ ಚ ಮಂಡಲನಾಭಿತಾಮನುದಿತಾನ್ಯಸಿತಾತಪವಾರಣಃ .
ಶ್ರಿಯಮವೇಕ್ಷ್ಯ ಸ ರಂಧ್ರಚಲಾಮಭೂದನಲಸೋಽನಲಸೋಮಸಮದ್ಯುತಿಃ .. 9 -

15..

ತಮಪಹಾಯ ಕಕುತ್ಸ್ಥಕುಲೋದ್ಭವಂ ಪುರುಷಮಾತ್ಮಭವಂ ಚ ಪತಿವ್ರತಾ .

ನೃಪತಿಮನ್ಯಮಸೇವತ ದೇವತಾ ಸಕಮಲಾ ಕಮಲಾಘವಮರ್ಥಿಷು .. 9 -16..

ತಮಲಭಂತ ಪತಿಂ ಪತಿದೇವತಾಃ ಶಿಖರಿಣಾಮಿವ ಸಾಗರಮಾಪಗಾಃ .
ಮಗಧಕೋಸಲಕೇಕಯಶಾಸಿನಾಂ ದುಹಿತರೋಽಹಿತರೋಪಿತಮಾರ್ಗಣಂ .. 9 -17..

ಪ್ರಿಯತಮಾಭಿರಸೌ ತಿಸೃಭಿರ್ಬಭೌ ತಿಸೃಭಿರೇವ ಭುವಂ ಸಹ ಶಕ್ತಿಭಿಃ .
ಉಪಗತೋ ವಿನಿನೀಷುರಿವ ಪ್ರಜಾ ಹರಿಹಯೋಽರಿಹಯೋಗವಿಚಕ್ಷಣಃ .. 9 -18..

ಸ ಕಿಲ ಸಂಯುಗಮೂರ್ಧ್ನಿ ಸಹಾಯತಾಂ ಮಘವತಃ ಪ್ರತಿಪದ್ಯ ಮಹಾರಥಃ .
ಸ್ವಭುಜವೀರ್ಯಮಗಾಪಯದುಚ್ಛ್ರಿತಂ ಸುರವಧೂರವಧೂತಭಯಾಃ ಶರೈಃ .. 9 -

19..

ಕ್ರತುಷು ತೇನ ವಿಸರ್ಜಿತಮೌಲಿನಾ ಭುಜಸಮಾಹೃತದಿಗ್ವಸುನಾ ಕೃತಾಃ .
ಕನಕಯೂಪಸಮುಚ್ಛ್ರಯಶೋಭಿನೋ ವಿತಮಸಾ ತಮಸಾಸರಯೂತಟಾಃ .. 9 -

20..

ಅಜಿನದಂಡಭೃತಂ ಕುಶಮೇಖಲಾಂ ಯತಗಿರಂ ಮೃಗಶೃಂಗಪರಿಗ್ರಹಾಂ .

ಅಧಿವಸಂಸ್ತನುಮಧ್ವರದೀಕ್ಷಿತಾಮಸಮಭಾಸಮಭಾಸಯದೀಶ್ವರಃ .. 9 -21..

ಅವಭೃಥಪ್ರಯತೋ ನಿಯತೇಂದ್ರಿಯಃ ಸುರಸಮಾಜಸಮಾಕ್ರಮಣೋಚಿತಃ .
ನಮಯತಿ ಸ್ಮ ಸ ಕೇವಲಮುನ್ನತಂ ವನಮುಚೇ ನಮುಚೇರರಯೇ ಶಿರಃ .. 9 -22..

ಅಸಕೃದೇಕರಥೇನ ತರಸ್ವಿನಾ ಹರಿಹಯಾಗ್ರಸರೇಣ ಧನುರ್ಭೃತಾ .

ದಿನಕರಾಭಿಮುಖಾ ರಣರೇಣವೋ ರುರುಧಿರೇ ರುಧಿರೇಣ ಸುರದ್ವಿಷಾಂ .. 9 -23..

ಅಥ ಸಮಾವವೃತೇ ಕುಸುಮೈರ್ನವೈಸ್ತಮಿವ ಸೇವಿತುಮೇಕನರಾಧಿಪಂ .

ಯಮಕುಬೇರಜಲೇಶ್ವರವಜ್ರಿಣಾಂ ಸಮಧುರಂ ಮಧುರಂಚಿತವಿಕ್ರಮಂ .. 9 -24..

ಜಿಗಮಿಷುರ್ಧನದಾಧ್ಯುಷಿತಾಂ ದಿಶಂ ರಥಯುಜಾ ಪರಿವರ್ತಿತವಾಹನಃ .
ದಿನಮುಖಾನಿ ರವಿರ್ಹಿಮನಿಗ್ರಹೈರ್ವಿಮಲಯನ್ಮಲಯಂ ನಗಮತ್ಯಜತ್ .. 9 -25..

ಕುಸುಮಜನ್ಮ ತತೋ ನವಪಲ್ಲವಾಸ್ತದನು ಷಟ್ಪದಕೋಕಿಲಕೂಜಿತಂ .

ಇತಿ ಯಥಾಕ್ರಮಮಾವಿರಭೂನ್ಮಧುರ್ದ್ರುಮವತೀಮವತೀರ್ಯ ವನಸ್ಥಲೀಂ .. 9 -

26..

ನಯಗುಣೋಪಚಿತಾಮಿವ ಭೂಪತೇಃ ಸದುಪಕಾರಫಲಾಂ ಶ್ರಿಯಮರ್ಥಿನಃ .
ಅಭಿಯಯುಃ ಸರಸೋ ಮಧುಸಂಭೃತಾಂ ಕಮಲಿನೀಮಲಿನೀರಪತತ್ರಿಣಃ .. 9 -27..
ಕುಸುಮಮೇವ ನ ಕೇವಲಮಾರ್ತವಂ ನವಮಶೋಕತರೋಃ ಸ್ಮರದೀಪನಂ .

ಕಿಸಲಯಪ್ರಸವೋಽಪಿ ವಿಲಾಸಿನಾಂಮದಯಿತಾ ದಯಿತಾಶ್ರವಣಾರ್ಪಿತಃ .. 9 -28..
ವಿರಚಿತಾ ಮಧುನೋಪವನಶ್ರಿಯಾಮಭಿನವಾ ಇವ ಪತ್ರವಿಶೇಷಕಾಃ .
ಮಧುಲಿಹಾಂ ಮಧುದಾನವಿಶಾರದಾಃ ಕುರಬಕಾ ರವಕಾರಣತಾಂ ಯಯುಃ .. 9 -

29..

ಸುವದನಾವದನಾಸವಸಂಭೃತಸ್ತದನುವಾದಿಗುಣಃ ಕುಸುಮೋದ್ಗಮಃ .
ಮಧುಕರೈರಕರೋನ್ಮಧುಲೋಲುಪೈರ್ಬಕುಲಮಾಕುಲಮಾಯತಪಂಕ್ತಿಭಿಃ .. 9 -30..
ಉಪಹಿತಂ ಶಿಶಿರಾಪಗಮಶ್ರಿಯಾ ಮುಕುಲಜಾಲಮಶೋಭತ ಕಿಂಶುಕೇ .

ಪ್ರಣಯಿನೀವ ನಖಕ್ಷತಮಂಡನಂ ಪ್ರಮದಯಾ ಮದಯಾಪಿತಲಜ್ಜಯಾ .. 9 -31..

ವ್ರಣಗುರುಪ್ರಮದಾಧರದುಃಸಹಂ ಜಘನನಿರ್ವಿಷಯೀಕೃತಮೇಖಲಂ .

ನ ಖಲು ತಾವದಶೇಷಮಪೋಹಿತುಂ ರವಿರಲಂ ವಿರಲಂ ಕೃತವಾನ್ಹಿಮಂ .. 9 -32..

ಅಭಿನಯಾನ್ಪರಿಚೇತುಮಿವೋದ್ಯತಾ ಮಲಯಮಾರುತಕಂಪಿತಪಲ್ಲವಾ .

ಅಮದಯತ್ಸಹಕಾರಲತಾ ಮನಃ ಸಕಲಿಕಾ ಕಲಿಕಾಮಜಿತಾಮಪಿ .. 9 -33..

ಪ್ರಥಮಮನ್ಯಭೃತಾಭಿರುದೀರಿತಾಃ ಪ್ರವಿರಲಾ ಇವ ಮುಗ್ಧವಧೂಕಥಾಃ .
ಸುರಭಿಗಂಧಿಷು ಶುಶ್ರುವಿರೇ ಗಿರಃ ಕುಸುಮಿತಾಸು ಮಿತಾ ವನರಾಜಿಷು .. 9 -34..

ಶ್ರುತಿಸುಖಭ್ರಮರಸ್ವನಗೀತಯಃ ಕುಸುಮಕೋಮಲದಂತರುಚೋ ಬಭುಃ .
ಉಪವನಾಂತಲತಾಃ ಪವನಾಹತೈಃ ಕಿಸಲಯೈಃ ಸಲಯೈರಿವ ಪಾಣಿಭಿಃ .. 9 -35..

ಲಲಿತವಿಭ್ರಮಬಂಧವಿಚೇಕ್ಷಣಂ ಸುರಭಿಗಂಧಪರಾಜಿತಕೇಸರಂ .

ಪತಿಷು ನಿರ್ವಿವಿಶುರ್ಮಧುಮಂಗನಾಃ ಸ್ಮರಸಖಂ ರಸಖಂಡನವರ್ಜಿತಂ .. 9 -36..

ಶುಶುಭಿರೇ ಸ್ಮಿತಚಾರುತರಾನನಾಃ ಸ್ತ್ರಿಯ ಇವ ಶ್ಲಥಶಿಂಜಿತಮೇಖಲಾಃ .
ವಿಕಚತಾಮರಸಾ ಗೃಹದೀರ್ಘಿಕಾ ಮದಕಲೋದಕಲೋಲವಿಹಂಗಮಾಃ .. 9 -37..

ಉಪಯಯೌ ತನುತಾಂ ಮಧುಖಂಡಿತಾ ಹಿಮಕರೋದಯಪಾಂಡುಮುಖಚ್ಛವಿಃ
.

ಸದೃಶಮಿಷ್ಟಸಮಾಗಮನಿರ್ವೃತಿಂ ವನಿತಯಾನಿತಯಾ ರಜನೀವಧೂಃ .. 9 -38..

ಅಪತುಷಾರತಯಾ ವಿಶದಪ್ರಭೈಃ ಸುರತಸಂಗಪರಿಶ್ರಮನೋದಿಭಿಃ .
ಕುಸುಮಚಾಪಮತೇಜಯದಂಶುಭಿರ್ಹಿಮಕರೋ ಮಕರೋರ್ಜಿತಕೇತನಂ .. 9 -

39..

ಹುತಹುತಾಶನದೀಪ್ತಿ ವನಶ್ರಿಯಃ ಪ್ರತಿನಿಧಿಃ ಕನಕಾಭರಣಸ್ಯ ಯತ್ .

ಯುವತಯಃ ಕುಸುಮಂ ದಧುರಾಹಿತಂ ತದಲಕೇ ದಲಕೇಸರಪೇಶಲಂ .. 9 -40..

ಅಲಿಭಿರಂಜನಬಿಂದುಮನೋಹರೈಃ ಕುಸುಮಪಂಕ್ತಿನಿಪಾತಿಭಿರಂಕಿತಃ .
ನ ಖಲು ಶೋಭಯತಿ ಸ್ಮ ವನಸ್ಥಲೀಂ ನ ತಿಲಕಸ್ತಿಲಕಃ ಪ್ರಮದಾಮಿವ .. 9 -41..

ಅಮದಯನ್ಮಧುಗಂಧಸನಾಥಯಾ ಕಿಸಲಯಾಧರಸಂಗತಯಾ ಮನಃ .
ಕುಸುಮಸಂಭೃತಯಾ ನವಮಲ್ಲಿಕಾ ಸ್ಮಿತರುಚಾ ತರುಚಾರುವಿಲಾಸಿನೀ .. 9 -42..

ಅರುಣರಾಗನಿಷೇಧಿಭಿರಂಶುಕೈಃ ಶ್ರವಣಲಬ್ಧಪದೈಶ್ಚ ಯವಾಂಕುರೈಃ .
ಪರಭೃತಾವಿರುತೈಶ್ಚ ವಿಲಾಸಿನಃ ಸ್ಮರಬಲೈರಬಲೈಕರಸಾಃ ಕೃತಾಃ .. 9 -43..

ಉಪಚಿತಾವಯವಾ ಶುಚಿಭಿಃ ಕಣೈರಲಿಕದಂಬಕಯೋಗಮುಪೇಯುಷೀ .

ಸದೃಶಕಾಂತಿರಕ್ಷ್ಯತ ಮಂಜರೀ ತಿಲಕಜಾಲಕಜಾಲಕಮೌಕ್ತಿಕೈಃ .. 9 -44..

ಧ್ವಜಪಟಂ ಮದನಸ್ಯ ಧನುರ್ಭೃತಶ್ಛವಿಕರಂ ಮುಖಚೂರ್ಣಮೃತುಶ್ರಿಯಃ .
ಕುಸುಮಕೇಸರರೇಣುಮಲಿವ್ರಜಾಃ ಸಪವನೋಪವನೋತ್ಥಿತಮನ್ವಯುಃ .. 9 -45..

ಅನುಭವನ್ನವದೋಲಮೃತೂತ್ಸವಂ ಪಟುರಪಿ ಪ್ರಿಯಕಂಠಜಿಘೃಕ್ಷಯಾ .

ಅನಯದಾಸನರಜ್ಜುಪರಿಗ್ರಹೇ ಭುಜಲತಾಂ ಜಲತಾಮಬಲಾಜನಃ .. 9 -46..

ತ್ಯಜತ ಮಾನಮಲಂ ಬತ ವಿಗ್ರಹೈರ್ನ ಪುನರೇತಿ ಗತಂ ಚತುರಂ ವಯಃ .
ಪರಭೃತಾಭಿರಿತೀವ ನಿವೇದಿತೇ ಸ್ಮರಮತೇ ರಮತೇ ಸ್ಮ ವಧೂಜನಃ .. 9 -47..

ಅಥಯಥಾಸುಖಮಾರ್ತವಮುತ್ಸವಂ ಸಮನುಭೂಯ ವಿಲಾಸವತೀಸಖಃ .
ನರಪತಿಶ್ಚಕಮೇ ಮೃಗಯಾರತಿಂ ಸ ಮಧುಮನ್ಮಧುಮನ್ಮಥಸಂನಿಭಃ .. 9 -48..

ಪರಿಚಯಂ ಚಲಲಕ್ಷ್ಯನಿಪಾತನೇ ಭಯರುಚೋಶ್ಚ ತದಿಂಗಿತಬೋಧನಂ .

ಶ್ರಮಜಯಾತ್ಪ್ರಗುಣಾಂ ಚ ಕರೋತ್ಯಸೌ ತನುಮತೋಽನುಮತಃ ಸಚಿವೈರ್ಯಯೌ
.. 9 -49..

ಮೃಗವನೋಪಗಮಕ್ಷಮವೇಷಭೃದ್ವಿಪುಲಕಂಠನಿಷಕ್ತಶರಾಸನಃ .
ಗಗನಮಶ್ವಖುರೋದ್ಧತರೇಣುಭಿರ್ನೃಸವಿತಾ ಸ ವಿತಾನಮಿವಾಕರೋತ್ .. 9 -50..

ಗ್ರಥಿತಮೌಲಿರಸೌ ವನಮಾಲಯಾ ತರುಪಲಾಶಸವರ್ಣತನುಚ್ಛದಃ .
ತುರಗವಲ್ಗನಚಂಚಲಕುಂಡಲೋ ವಿರುರುಚೇ ರುರುಚೇಷ್ಟಿತಭೂಮಿಷು .. 9 -51..

ತನುಲತಾವಿನಿವೇಶಿತವಿಗ್ರಹಾ ಭ್ರಮರಸಂಕ್ರಮಿತೇಕ್ಷಣವೃತ್ತಯಃ .
ದದೃಶುರಧ್ವನಿ ತಂ ವನದೇವತಾಃ ಸುನಯನಂ ನಯನಂದಿತಕೋಸಲಂ .. 9 -52..

ಶ್ವಗಣಿವಾಗುರಿಕೈಃ ಪ್ರಥಮಾಸ್ಥಿತಂ ವ್ಯಪಗತಾನಲದಸ್ಯು ವಿವೇಶ ಸಃ .
ಸ್ಥಿರತುರಂಗಮಭೂಮಿ ನಿಪಾನವನ್ಮೃಗವಯೋಗವಯೋಪಚಿತಂ ವನಂ .. 9 -53..

ಅಥ ನಭಸ್ಯ ಇವ ತ್ರಿದಶಾಯುಧಂ ಕನಕಪಿಂಗತಡಿದ್ಗುಣಸಂಯುತಂ .

ಧನುರಧಿಜ್ಯಮನಾಧಿರುಪಾದದೇ ನರವರೋ ರವರೋಷಿತಕೇಸರೀ .. 9 -54..

ತಸ್ಯ ಸ್ತನಪ್ರಣಯಿಭಿರ್ಮುಹುರೇಣಶಾವೈ-
ರ್ವ್ಯಾಹನ್ಯಮಾನಹರಿಣೀಗಮನಂ ಪುರಸ್ತಾತ್ .

ಆವಿರ್ಬಭೂವ ಕುಶಗರ್ಭಮುಖಂ ಮೃಗಾಣಾಂ
ಯೂಥಂ ತದಗ್ರಸರಗರ್ವಿತಕೃಷ್ಣಸಾರಂ .. 9 -55..

ತತ್ಪ್ರಾರ್ಥಿತಂ ಜವನವಾಜಿಗತೇನ ರಾಜ್ಞಾ
ತೂಣೀಮುಖೋದ್ಧೃತಶರೇಣ ವಿಶೀರ್ಣಪಂಕ್ತಿ .
ಶ್ಯಾಮೀಚಕಾರ ವನಮಾಕುಲದೃಷ್ಟಿಪಾತೈ-
ರ್ವಾತೇರಿತೋತ್ಪಲದಲಪ್ರಕರೈರಿವಾರ್ದ್ರೈಃ .. 9 -56..

ಲಕ್ಷ್ಯೀಕೃತಸ್ಯ ಹರಿಣಸ್ಯ ಹರಿಪ್ರಭಾವಃ
ಪ್ರೇಕ್ಷ್ಯ ಸ್ಥಿತಾಂ ಸಹಚರೀಂ ವ್ಯವಧಾಯ ದೇಹಂ .

ಆಕರ್ಣಕೃಷ್ಟಮಪಿ ಕಾಮಿತಯಾ ಸ ಧನ್ವೀ
ಬಾಣಂ ಕೃಪಾಮೃದುಮನಾಃ ಪ್ರತಿಸಂಜಹಾರ .. 9 -57..

ತಸ್ಯಾಪರೇಷ್ವಪಿ ಮೃಗೇಷು ಶರಾನ್ಮುಮುಕ್ಷೋಃ
ಕರ್ಣಾಂತಮೇತ್ಯ ಬಿಭಿದೇ ನಿಬಿಡೋಽಪಿ ಮುಷ್ಟಿಃ .
ತ್ರಾಸಾತಿಮಾತ್ರಚಟುಲೈಃ ಸ್ಮರತಃ ಸುನೇತ್ರೈಃ
ಪ್ರೌಢಪ್ರಿಯಾನಯನವಿಭ್ರಮಚೇಷ್ಟಿತಾನಿ .. 9 -58..

ಉತ್ತಸ್ಥುಷಃ ಸಪದಿ ಪಲ್ವಲಪಂಕಮಧ್ಯಾ-
ನ್ಮುಸ್ತಾಪ್ರರೋಹಕವಲಾವಯವಾನುಕೀರ್ಣಂ .

ಜಗ್ರಾಹ ಸ ದ್ರುತವರಾಹಕುಲಸ್ಯ ಮಾರ್ಗಂ
ಸುವ್ಯಕ್ತಮಾರ್ದ್ರಪದಪಂಕ್ತಿಭಿರಾಯತಾಭಿಃ .. 9 -59..

ತಂ ವಾಹನಾದವನತೋತ್ತರಕಾಯಮೀಷ-

ದ್ವಿಧ್ಯಂತಮುದ್ಧೃತಸಟಾಃ ಪ್ರತಿಹಂತುಮೀಷುಃ .
ನಾತ್ಮಾನಮಸ್ಯ ವಿವಿದುಃ ಸಹಸಾ ವರಾಹಾ
ವೃಕ್ಷೇಷು ವಿದ್ಧಮಿಷುಭಿರ್ಜಘನಾಶ್ರಯೇಷು .. 9 -60..

ತೇನಾಭಿಘಾತರಭಸಸ್ಯ ವಿಕೃಷ್ಯ ಪತ್ರೀ
ವನ್ಯಸ್ಯ ನೇತ್ರವಿವರೇ ಮಹಿಷಸ್ಯ ಮುಕ್ತಃ .
ನಿರ್ಭಿದ್ಯ ವಿಗ್ರಹಮಶೋಣಿತಲಿಪ್ತಪುಂಖ-

ಸ್ತಂ ಪಾತಯಾಂ ಪ್ರಥಮಮಾಸ ಪಪಾತ ಪಶ್ಚಾತ್ .. 9 -61..

ಪ್ರಾಯೋ ವಿಷಾಣಪರಿಮೋಕ್ಷಲಘೂತ್ತಮಾಂಗಾ-
ನ್ಖಡ್ಗಾಂಶ್ಚಕಾರ ನೃಪತಿರ್ನಿಶಿತೈಃ ಕ್ಷುರಪ್ರೈಃ .
ಶೃಂಗಂ ಸ ದೃಪ್ತವಿನಯಾಧಿಕೃತಃ ಪರೇಷಾ-
ಮತ್ಯುಚ್ಛ್ರಿತಂ ನ ಮಮೃಷೇ ನ ತು ದೀರ್ಘಮಾಯುಃ .. 9 -62..

ವ್ಯಾಘ್ರಾನಭೀರಭಿಮುಖೋತ್ಪತಿತಾನ್ಗುಹಾಭ್ಯಃ

ಫುಲ್ಲಾಸನಾಗ್ರವಿಟಪಾನಿವ ವಾಯುರುಗ್ಣಾನ್ .

ಶಿಕ್ಷಾವಿಶೇಷಲಘುಹಸ್ತತಯಾ ನಿಮೇಷಾ-
ತ್ತೂಣೀಚಕಾರ ಶರಪೂರಿತವಕ್ತ್ರರಂಧ್ರಾನ್ .. 9 -63..

ನಿರ್ಘಾತೋಗ್ರೈಃ ಕುಂಜಲೀನಾಂಜಿಘಾಂಸುರ್ಜ್ಯಾನಿರ್ಘೋಷೈಃ ಕ್ಷೋಭಯಾಮಾಸ
ಸಿಂಹಾನ್ .

ನೂನಂ ತೇಷಾಮಭ್ಯಸೂಯಾಪರೋಽಭೂದ್ವೀರ್ಯೋದಗ್ರೇ ರಾಜಶಬ್ದೋ
ಮೃಗೇಷು .. 9 -64..

ತಾನ್ಹತ್ವಾ ಗಜಕುಲಬದ್ಧತೀವ್ರವೈರಾನ್ಕಾಕುತ್ಸ್ಥಃ ಕುಟಿಲನಖಾಗ್ರಲಗ್ನಮುಕ್ತಾನ್ .

ಆತ್ಮಾನಂ ರಣಕೃತಕರ್ಮಣಾಂ ಗಜಾನಾಮಾನೃಣ್ಯಂ ಗತಮಿವಮಾರ್ಗಣೈರಮಂಸ್ತ
.. 9 -65..

ಚಮರಾನ್ಪರಿತಃ ಪ್ರವರ್ತಿತಾಶ್ವಃ ಕ್ವಚಿದಾಕರ್ಣವಿಕೃಷ್ಟಭಲ್ಲವರ್ಷೀ .

ನೃಪತೀನಿವ ತಾನ್ವಿಯೋಜ್ಯ ಸದ್ಯಃ ಸಿತಬಾಲವ್ಯಜನೈರ್ಜಗಾಮ ಶಂತಿಂ .. 9 -66..

ಅಪಿ ತುರಗಸಮೀಪಾದುತ್ಪತಂತಂ ಮಯೂರಂ
ನ ಸ ರುಚಿರಕಲಾಪಂ ಬಾಣಲಕ್ಷ್ಯೀಚಕಾರ .

ಸಪದಿ ಗತಮನಸ್ಕಶ್ಚಿತ್ರಮಾಲ್ಯಾನುಕೀರ್ಣೇ
ರತಿವಿಗಲಿತಬಂಧೇ ಕೇಶಪಾಶೇ ಪ್ರಿಯಾಯಾಃ .. 9 -67..

ತಸ್ಯ ಕರ್ಕಶವಿಹಾರಸಂಭವಂ ಸ್ವೇದಮಾನನವಿಲಗ್ನಜಾಲಕಂ .

ಆಚಚಾಮ ಸತುಷಾರಶೀಕರೋ ಭಿನ್ನಪಲ್ಲವಪುಟೋ ವನಾನಿಲಃ .. 9 -68..

ಇತಿ ವಿಸ್ಮೃತಾನ್ಯಕರಣೀಯಮಾತ್ಮನಃ ಸಚಿವಾವಲಂಬಿಧುರಂ ಧರಾಧಿಪಂ .

ಪರಿವೃದ್ಧರಾಗಮನುಬಂಧಸೇವಯಾ ಮೃಗಯಾ ಜಹಾರ ಚತುರೇವ ಕಾಮಿನೀ .. 9

-69..

ಸ ಲಲಿತಕುಸುಮಪ್ರವಾಲಶಯ್ಯಾಂ ಜ್ವಲಿತಮಹೌಷಧಿದೀಪಿಕಾಸನಾಥಾಂ .

ನರಪತಿರತಿವಾಹಯಾಂಬಭೂವ ಕ್ವಚಿದಸಮೇತಪರಿಚ್ಛದಸ್ತ್ರಿಯಾಮಾಂ .. 9 -70..

ಉಷಸಿ ಸ ಗಜಯೂಥಕರ್ಣತಾಲೈಃ ಪಟುಪಟಹಧ್ವನಿಭಿರ್ವಿನೀತನಿದ್ರಃ .
ಅರಮತಮಧುರಾಣಿ ತತ್ರ ಶೃಣ್ವನ್ವಿಹಗವಿಕೂಚಿತಬಂದಿಮಂಗಲಾನಿ .. 9 -71..

ಅಥ ಜಾತು ರುರೋರ್ಗೃಹೀತವರ್ತ್ಮಾ ವಿಪಿನೇ ಪಾರ್ಶ್ವಚರೈರಲಕ್ಷ್ಯಮಾಣಃ .
ಶ್ರಮಫೇನಮುಚಾ ತಪಸ್ವಿಗಾಢಾಂ ತಮಸಾಂ ಪ್ರಾಪ ನದೀಂ ತುರಂಗಮೇಣ .. 9 -

72..

ಕುಂಭಪೂರಣಭವಃ ಪಟುರುಚ್ಚೈರುಚ್ಚಚಾರ ನಿನದೋಽಮ್ಭಸಿ ತಸ್ಯಾಃ .
ತತ್ರ ಸ ದ್ವಿರದಬೃಂಹಿತಶಂಕೀ ಶಬ್ದಪಾತಿನಮಿಷುಂ ವಿಸಸರ್ಜ .. 9 -73..

ನೃಪತೇಃ ಪ್ರತಿಷಿದ್ಧಮೇವ ತತ್ಕೃತವಾನ್ಪಂಕ್ತಿರಥೋ ವಿಲಂಘ್ಯ ಯತ್ .

ಅಪಥೇ ಪದಮರ್ಪಯಂತಿ ಹಿ ಶ್ರುತವಂತೋಽಪಿ ರಜೋನಿಮೀಲಿತಾಃ .. 9 -74..

ಹಾ ತಾತೇತಿ ಕ್ರಂದಿತಮಾಕರ್ಣ್ಯ ವಿಷಣ್ಣ-
ಸ್ತಸ್ಯಾನ್ವಿಷ್ಯನ್ವೇತಸಗೂಢಂ ಪ್ರಭವಂ ಸಃ .
ಶಲ್ಯಪ್ರೋತಂ ಪ್ರೇಕ್ಷ್ಯ ಸಕುಂಭಂ ಮುನಿಪುತ್ರಂ
ತಾಪಾದಂತಃಶಲ್ಯ ಇವಾಸೀತ್ಕ್ಷಿತಿಪೋಽಪಿ .. 9 -75..

ತೇನಾವತೀರ್ಯ ತುರಗಾತ್ಪ್ರಥಿತಾನ್ವಯೇನ
ಪೃಷ್ಟಾನ್ವಯಃ ಸ ಜಲಕುಂಭನಿಷಣ್ಣದೇಹಃ .
ತಸ್ಮೈ ದ್ವಿಜೇತರತಪಸ್ವಿಸುತಂ ಸ್ಖಲದ್ಭಿ-
ರಾತ್ಮಾನಮಕ್ಷರಪದೈಃ ಕಥಯಾಂಬಭೂವ .. 9 -76..

ತಚ್ಚೋದಿತಃ ಸ ತಮನುದ್ಧೃತಶಲ್ಯಮೇವಪಿತ್ರೋಃ ಸಕಾಶಮವಸನ್ನದೃಶೋರ್ನಿನಾಯ
.

ತಾಭ್ಯಾಂ ತಥಾಗತಮುಪೇತ್ಯ ತಮೇಕಪುತ್ರಮಜ್ಞಾನತಃ ಸ್ವಚರಿತಂ ನೃಪತಿಃ ಶಶಂಸ ..

9 -77..

ತೌ ದಂಪತೀ ಬಹು ವಿಲಪ್ಯ ಶಿಶೋಃ ಪ್ರಹರ್ತ್ರಾ
ಶಲ್ಯಂ ನಿಖಾತಮುದಹಾರಯತಾಮುರಸ್ತಃ .
ಸೋಽಭೂತ್ಪರಾಸುರಥ ಭೂಮಿಪತಿಂ ಶಶಾಪ
ಹಸ್ತಾರ್ಪಿತೈರ್ನಯನವಾರಿಭಿರೇವ ವೃದ್ಧಃ .. 9 -78..

ದಿಷ್ಟಾಂತಮಾಪ್ಸ್ಯತಿ ಭವಾನಪಿ ಪುತ್ರಶೋಕಾ-
ದಂತ್ಯೇ ವಯಸ್ಯಹಮಿವೇತಿ ತಮುಕ್ತವಂತಂ .

ಆಕ್ರಾಂತಪೂರ್ವಮಿವಮುಕ್ತವಿಷಂ ಭುಜಂಗಂ
ಪ್ರೋವಾಚ ಕೋಸಲಪತಿಃ ಪ್ರಥಮಾಪರಾದ್ಧಃ .. 9 -79..

ಶಾಪೋಽಪ್ಯದೃಷ್ಟತನಯಾನನಪದ್ಮಶೋಭೇ
ಸಾನುಗ್ರಹೋ ಭಗವತಾ ಮಯಿ ಪಾತಿತೋಽಯಂ .

ಕೃಷ್ಯಾಂ ದಹನ್ನಪಿ ಖಲು ಕ್ಷಿತಿಮಿಂಧನೇದ್ಧೋ
ಬೀಜಪ್ರರೋಹಜನನೀಂ ಜ್ವಲನಃ ಕರೋತಿ .. 9 -80..

ಇತ್ಥಂ ಗತೇ ಗತಘೃಣಃ ಕಿಮಯಂವಿಧತ್ತಾಂ ವಧ್ಯಸ್ತವೇತ್ಯಭಿಹಿತೋವಸುಧಾಧಿಪೇನ
.

ಏಧಾನ್ಹುತಾಶನವತಃ ಸ ಮುನಿರ್ಯಯಾಚೇ ಪುತ್ರಂ ಪರಾಸುಮನುಗಂತುಮನಾಃ
ಸದಾರಃ .. 9 -81..

ಪ್ರಾಪ್ತಾನುಗಃ ಸಪದಿ ಶಾಸನಮಸ್ಯ ರಾಜಾ
ಸಂಪಾದ್ಯ ಪಾತಕವಿಲುಪ್ತಧೃತಿರ್ನಿವೃತ್ತಃ .
ಅಂತರ್ನಿವಿಷ್ಟಪದಮಾತ್ಮವಿನಾಶಹೇತುಂ

ಶಾಪಂ ದಧಜ್ಜ್ವಲನಮೌರ್ವಮಿವಾಂಬುರಾಶಿಃ .. 9 -82..

ಇತಿ ಶ್ರೀರಘುವಂಶೇ ಮಹಾಕಾವ್ಯೇ ಕವಿಶ್ರೀಕಾಲಿದಾಸಕೃತೌ
ಮೃಗಯಾವರ್ಣನೋ ನಾಮ ನವಮಃ ಸರ್ಗಃ ..

